
Діни қатынастарды реттеу саласындағы жергілікті атқарушы

органдардың қызметінің негізгі бағыттары туралы

ӘДІСТЕМЕЛІК ҰСЫНЫМДАР
Мемлекеттік-конфессиялық қатынастардың тұрақтылығын қамтамасыз ету және дін саласында керағар, әсіресе радикалдық сипаттағы  көріністерге жол бермеу – еліміздің бұдан кейінгі бірізді дамуының маңызды шарты болып табылады.

Қазіргі күнде еліміздегі діни ахуал келесідей негізгі проблемалар мен тәуекелдердің орын алуымен сипатталады:

– азаматтардың діни сауатының төмендігі, дәстүрлі құндылықтардың өңін жоғалта бастауы және құлдырауға ұшырауы нәтижесінде тұрғындардың көпшілік санасында діни экстремизмнің қауіптілігін түсінудің және керағар діни идеологияларға қарсы тұра алатын иммунитеттің жоғала бастауы;    


– дәстүрлі діни бірлестіктердің қызметі мен идеологияларының әлсіздігі жағдайында, керісінше дәстүрлі емес діни ағымдардың прозелиттік қызметі қарқын ала бастауы;

​– елімізде діни-экстремистік көзқарастар мен ұстанымдарға ие топтардың пайда бола бастауының нәтижесінде олардың ұстанатын радикалдық идеологияларының қоғамымызда орныққан ұлтаралық және конфессияаралық келісім мен тұрақтылыққа қатер төндіретіні;

– радикалдық топтар мен керағар сипаттағы дәстүрлі емес діни қауымдардың қызметінің белсенділігінің өсе түсуімен қоғамда діни төзімсіздік пен ксенофобия үрдістері мен үдерістерінің күшейе түсуі.
2013 жылы жүзеге асырылған мемлекеттік билік органдарын орталықсыздандырудың нәтижесінде жергілікті атқарушы органдар дін саласындағы саясатты тәжірибелік іске асыратын негізгі тетікке айналды.

Осыған орай, барлық деңгейдегі әкімдердің өңірлердегі діни ахуалға қатысты дербес жауапкершіліктері айтарлықтай ұлғайып отыр. Бұл олардың тарапынан өңірлердегі діни қатынастарды реттеу және қалыптасып отырған ахуалға бақылау жүргізудің қатаң тетіктерін орнату бойынша кешенді жұмыстарды талап етеді. Осы ретте, әртүрлі деңгейдегі әкімдердің вертикалдық жауапкершілік жүйесі төменгі деңгейдегі әкімдіктердің алдына діни ахуалға бақылау жасау және олардың орындалуын мониторингтеу бойынша ағымдағы нақты міндеттер мен тапсырмаларды әзірлеу жолымен атқарушы биліктің барлық құрылымдарының қызмет атқаруының ортақ (бірыңғай) тетігін қалыптастыруы тиіс. 
Әкімдіктердің бірыңғай және жүйелі жұмысы келесідей бағыттар бойынша құрылуы тиіс.

1. Мемлекеттік құрылыстың зайырлы қағидаттары мен мемлекет тарапынан белгіленген идеологемдерді (идеологиялық құндылықтарды) насихаттауға бағытталған сапалы идеологиялық жұмыс.
Бұл бағыттағы идеологиялық жұмыста жоғарыда атап өткен проблемалар мен тәуекелдерді ескере отырып, Елбасының «Қазақсан - 2050» Стратегиясы және «Қазақстан жолы – 2050: Бір мақсат, бір мүдде, бір болашақ» атты халыққа Жолдауы желісінде мемлекеттік органдардың алдында тұрған басты міндет – еліміздің дамуының жаңа міндеттеріне және зайырлы қоғамға сәйкес келетін жоғары деңгейдегі рухани атмосфера орнату болып табылады. 
Алға қойып отырған мақсаттарға қол жеткізу үшін жұмыстарды келесідей стратегиялық міндеттерді жүзеге асыруға жұмылдырудың маңызы зор:

– азаматтардың қоғамдық санасында мемлекет пен қоғамның зайырлы қағидаттарын одан ары орнықтыра түсу;
– тұрғындардың жекелеген топтарының «Қазақстан - 2050» Стратегиясын жүзеге асырудағы жасампаз міндеттерден шеттеп қалуына жол бермеу мақсатында қоғамдық және діни мүдделердің ақылға қонымды тепе-теңдігіне қол жеткізу;
– радикалдық діни идеологияларды жою.
Қабылданып отырған шаралардың идеологиялық негізі келесідей идеологемалар болуы тиіс:

1) «Бірлік, келісім және өсіп-өркендеу – біздің басты құндылықтарымыз». 

Бұл бағыттағы жұммыстарды жүзеге асырудағы идеологиялық желіде азаматтарды еліміздің тәуелсіздігінің арқасында, оның ішінде Қазақстанда орныққан конфессияаралық бейбітшілік арқылы қол жеткізген жетістіктерімізді сақтау мен дамыту қажеттілігіне бұруымыз қажет;
2) «Қазақстан – толерантты қоғамы бар зайырлы мемлекет». 
Бұл бағыттағы жұмыстарда архаикалық және ескі құндылықтарға негізделген кез-келген идеялардың, оның ішінде діни идеялардың Қазақстанның заманауи дамуын тежейтіндіктен олар біздің еліміздің қоғамдық дамуының басымдығы ретінде қызмет атқара алмайтындығы туралы ойды   азаматтарға жеткізудің маңызы үлкен. Осы желідегі идеологиялық жұмыстарда еліміздің өмірінің барлық салаларында зайырлылық қағидаттарын дамыту қажеттілігіне басымдық беру қажет; 

3) «Патриотизм, ұлттық дәстүрлер мен мәдениет – ұлтымыздың рухани іргетасы».

Бұл бағыттағы жұмыстарда азаматтардың қоғамдық санасына отансүйгіштікті, тарихи сананы және азаматтардың болашаққа қатынастағы оңды рухани-адамгершілік бағдарларының құрамдас бөліктері ретіндегі ұлттық дәстүрлер мен мәдениетті сақтау мен дамыту қажеттілігін жүйелі түрде сіңіре беру аса маңызды; 

4) «Радикализммен және экстремизммен күрес – бүкіл қоғамның міндеті». 
Бұл бағыттағы жұмыстарда қоғам назарын мемлекет пен азаматтар радикализмнің, экстремизм мен терроризмнің барлық түрлері мен көріністеріне біртұтас шепте қарсы шығу керектігіне бұру қажет.

Айтылып отырған міндеттерді шешу және осы  идеологемдерді қоғамға жеткізу үшін бірқатар ақпараттық-насихат шараларын бірізді және кешенді жүзеге асыруды қамтамасыз ету қажет.

Жергілікті БАҚ-тарда мақалалар, мақсатты теле және радио бағдарламаларды шығаруды, қоғамда конфессияаралық және этносаралық келісімді нығайтуға, дәстүрлі рухани-өнегелік құндылықтарды насихаттауға, діни экстремизмнің алдын алуға бағытталған әлеуметтік жарнамалар мен баспасөз жобаларын ұйымдастыру,  дін саласында арнайы жоспар жасақтап оның орындалуын қамтамасыз ету қажет

Өңірлердегі Терроризмге қарсы комиссиялардың ұйымдастырушылық сүйемелдеуімен тұрғындардың мақсатты топтарымен ақпараттық-насихат жұмыстарын өткізуді қамтамасыз ету қажет. ТҚК ақпараттық-насихат шараларының жолдары мен түрлерін, ықпал ету объектілерін дұрыс таңдауды мұқият жоспарлауды және қадағалауды қамтамасыз ету қажет.

Әкімдіктер жанындағы ақпараттық-насихат топтарының рөлін айтарлықтай арттыру қажет. АНТ құрамына сауатты дінтанушыларды, заңгерлерді, мешіт имамдарын, Қазақстан халқы Ассамблеясы, үкіметтік емес ұйымдар, жастар, спорт және патриоттық бірлестіктер өкілдерін, ғалымдарды және әртүрлі салаларда еңбек етіп жүрген беделді адамдарды тарту қажет. Осы ретте, Терроризмге қарсы комиссиялар тарапынан пысықталған бағыттар шеңберінде өңірлерде қалыптасып отырған әлеуметтік көңіл-күй мен діни ахуалдың даму ерекшелігін ескере отырып, АНТ мүмкіндіктерін барынша пәрменді пайдалану аса маңызды.

Орта мектептердің жоғары сынып оқушылары, колледждер мен жоғары оқу орындарының студенттері, жұмыссыз, ауылдық және басқа да әлеуметтік аз қамтылған жастар арасында, сондай-ақ еңбек ұжымдарындағы жұмысшылар арасында қазақстандық патриотизмді, толеранттық сананы тәрбиелеуге және деструктивті діни идеологияларды қабылдамауды қалыптастыруға бағытталған мақсатты идеологиялық және түсіндіру жұмыстарын жүргізу қажет. Осы орайда, Дін істері агенттігімен бірлесіп және білім беру мекемелерінің белсенді қатысуымен өңірлердегі оқу орындарында осыған дейін бірқатар өңірлерде іске асырылған «Қыз жібек» клубын құру арқылы әйелдер арасында ақпараттық-түсіндіру жұмыстарын іске асыру да маңызды. 

АНТ мүшелерінің біліктілігін арттыру мақсатында ауызбіршілік пен конфессияаралық келісімді, діни экстремизм мен терроризмнің алдын алуды, зайырлылықтың қазақстандық моделін тұрғындар арасында насихаттауға және таратуға атсалысып жүрген  сарапшыларға, үкіметтік емес ұйымдар мен мемлекеттік орган өкілдеріне семинарлар, тренингтер, дөңгелек үстелдер мен басқа да оқыту шараларын ұйымдастыру қажет. Сонымен қатар, өңірлердегі АНТ мүшелері үшін дін істері агенттігінің басшылығы мен қызметкерлерінің қатысуымен әдістемелік іс-шараларды ұйымдастыруды ескеру қажет.  

Өңірлерде Дін істері агенттігі тарапынан келісілген тұрғындардың әртүрлі топтарының діни білімін көтеруге, патриотизмді оятуға, дәстүрлі рухани құндылықтарды насихаттауға, терроризм мен діни экстремизмнің алдын алуға арналған әдебиеттер мен ақпараттық материалдарды (буклеттер, брошюралар) басып шығару мен таратуды белсенді түрде қолға алу керек.

Әдебиеттер ақпараттық-ағартушылық және зайырлы сипатта болуы, оның ішінде  тұрғындардың мақсатты топтарына нақты бағытталуы тиіс. Осы ретте, таратуға арналған материалдар бір дінді басқа діндерден артық ұлықтау арқылы немесе дін туралы тым артық ақпараттар беру жолымен дінді насихаттамауы қажет. Әдебиеттерде сонымен қатар діндарлардың сезімін қорлайтын немесе адам құқын шектеуге шақыру ретінде қабылданатын орынсыз  пікірлер болмауы тиіс.

Жалпы алғанда, дін саласындағы ақпараттық-түсіндіру жұмыстарын ұйымдастыру барысында Дін істері агенттігі тарапынан әзірленген АНТ қызметін ұйымдастыру жөніндегі  ортақ әдістемелік ұсынымдарды басшылыққа алу қажет. Аталған әдістемелік ұсынымдар АНТ құру тәртібі мен оның қызметін, жұмысының формалары мен әдістерін, бағыттарын, әдістемелік қамтамасыз ету мәселелерін, ақпараттық сүйемелдеуді және АНТ қызмтеінің пәрменділігін бағалауды айқындайды.

2. Әкімдіктердегі алқалық органдардың пәрменді қызмет атқаруы.

Осы ретте, әкімдіктер жанынан құрылған өңірлік терроризмге қарсы орталықтар (бұдан әрі – ТҚК) мен Діни бірлестіктермен байланыстар жөніндегі кеңестердің пәрменді жұмыс жасауын қамтамасыз ету қажет. Отырыстардың күн тәртібіне шығарылатын мәселелер, ондағы қабылданатын шешімдер және одан кейінгі олардың жүзеге асырылуы өңірлердегі қоғамдық-саяси және діни ахуалдың жақсаруына шынайы ықпалын тигізуі тиіс.

Діни бірлестіктермен байланыстар жөніндегі кеңестер діни бірлестіктердің қызметінде туындап отыратын  шешімін таппаған ағымдағы барлық сұрақтарды дәйекті және бейресми негізде тұрақты түрде шешіп отыруы қажет. Осы ретте, қажетті жағдайда, өңірдегі діни ахуалдың дамуын ескере отырып, Кеңестердің құрамын мемлекетке ниеттес үкіметтік емес ұйымдар мен діни бірлестіктермен кеңейтіп отыру керек.

Әкімдіктер жанындағы Діни бірлестіктермен байланыстар жөніндегі кеңестердің жұмыс органы облыстардың, Астана және Алматы қалалары әкімдіктерінің Дін істері басқармалары болып табылады. Қалалық және аудандық деңгейдегі Кеңестердің қызметін Ішкі саясат бөлімдері қамтамасыз етеді. 

3. Облыстардың, Астана және Алматы қалаларының Дін істері басқармаларының жанынан құрылып жатқан коммуналдық мемлекеттік мекемелер (КММ) түріндегі Дін мәселелерін зерттеумен айналысатын  өңірлік Орталықтардың мақсатты жұмыс жүргізуі.

Дін мәселелерін зерттеумен айналысатын орталықтардың құрылуы  Дін істері басқармалары арқылы әкімдіктердің өңірлердегі діни ахуалға тиімді талдаулар жасау, оның ішінде болжамдар мен ұсыныстар әзірлеу  (ашық және жабық сипаттағы), діни экстремизм мен терроризмнің алдын алу бойынша мақсатты ақпараттық-түсіндіру жұмыстарын  ұйымдастыру, жергілікті деңгейдегі дін саласындағы мемлекеттік саясаттың барлық кешенді мәселелерін әдістемелік және әдіснамалық тұрғыдан сүйемелдеу мүмкіндіктерін айтарлықтай ұлғайтады.

Орталықтардың жұмысы өңірлік Терроризмге қарсы комиссиялардың және Діни бірлестіктермен байланыстар жөніндегі кеңестердің жұмыстарымен бірыңғай байланыста  жүзеге асырылуы қажет және өз қызметінің келесідей негізгі бағыттары бойынша біртұтас ұйымдастырушылық   негізге тұғырлануы тиіс:

1) жергілікті жерлерде діни ахуалға талдау жүргізу. 

Бұл бағыт түрлі талдау материалдарын дайындау үшін негіз болып табылатын талдамалы және әлеуметтік зерттеулерді, сараптау сауалнамасын жүргізуді, БАҚ-тарға мониторинг пен контент-талдау жүргізуді ұйымдастыру жұмыстарын қамтиды. 

Өңірлік ерекшеліктермен өзара ұштастырылған және Дін істері агенттігімен келісілген дін саласындағы талдамалы және әлеуметтік зерттеулер Орталықтың талдаушылары мен әлеуметтанушылары тарапынан да, сондай-ақ талдау және әлеуметтік зерттеулерді жүргізу қызметтерін мақсатты сатып алулар негізінде де жүргізіледі. Қызметтің бұл бағыты бойынша талдау және әлеуметтік қызметтерде машықтанған тәжірибелі қызметкерлерді тарту қажет.   

Зерттеу жүргізу үшін міндетті бағыттар ретінде өңірдегі жалпы діни ахуал, түрлі әлеуметтік топтардың өкілдері арасындағы діни жай-күйі, оның ішінде мемлекеттің дін саласында жүргізіп отырған саясатына деген халықтың қатынасы, сондай-ақ дін саласындағы қоғамдық қатынастардың негізгі субъектілері қызметіндегі үрдістер болуы тиіс.  

Талдаушылар қызметінің нәтижелері жергілікті атқарушы органдар мен ТҚК деңгейінде діни ахуалды жақсарту бойынша шешімдер шығару үшін пайдаланылуы тиіс, сондай-ақ кейін елдегі діни ахуалды талдау үшін Дін істері агенттігіне тапсырылуы керек;    

2) ақпараттық-түсіндіру жұмысын ұйымдастыру. 

Бұл бағыт дәрістерді, акцияларды, кездесулерді, кеңес беру мен баспасөз конференцияларын ұйымдастыруды, медиа-жоспарлауды жүзеге асыруды, баспа және электронды БАҚ-тармен өзара әрекеттесуді және ғаламторда жұмыс жүргізуді қамтиды.  
Аталмыш бағыттың шеңберінде мақсатты топтар мен тақырыптар бойынша нақты келісілген АНТ және олардың қызметін ТҚК және әкімдіктердегі Дін істері басқармаларымен бірлесіп қалыптастыру жұмысы жүзеге асырылуы тиіс. Бұл бағыт бойынша ұйымдастыру міндеттері АНТ қызметін жоспарлау, қаржыландыру және бақылауды қамтиды. Аталған жұмысқа идеологиялық жұмыста машықтанған мамандарды тартқан дұрыс; 

3) АНТ жұмыстарын әдістемелік және әдіснамалық қамтамасыз ету.

Бұл бағыт ақпараттық-насихаттау жұмысында пайдалануға қажетті ақпараттық және әдістемелік материалдарды, құралдарды, кітапшаларды, бүктемелерді, бейнематериалдарды және өзге презентациялық материалдарды дайындау мен басып шығаруды, сондай-ақ өңірлік деңгейде АНТ мүшелерінің біліктілігін көтеруді қамтиды. 
Бұл бағытта жұмыс істеу үшін белгіленген баспа-редакторлық және оқыту қызметі саласындағы мамандар қажетті ақпараттық-насихаттау өнімдерін басып шығару бойынша орталықтандырылған қызметті жүзеге асыруы және АНТ мүшелерінің біліктілігін арттыруды ұйымдастыруы тиіс.

Дін саласындағы мемлекеттік саясат мәселелері бойынша түрлі әдебиеттер мен ақпараттық материалдарды әзірлеу және басып шығару бойынша жұмысты жүйеге келтіру мақсатында Дін істері агенттігінің аталмыш өнімдерді даярлауда әдіснамалық көмек көрсететін «Дін мәселелері жөніндегі ғылыми зерттеу және талдау орталығының» Ғылыми-сарапшылар кеңесінің келісуімен ғана тиісті жұмыстар жүргізілуі тиіс.    

КММ мамандары тарапынан өңірлік АНТ мүшелерін даярлау және олардың біліктілігін арттыруды семинар-тренингтер, дәріс сабақтарын, мақсатты оқу курстарын ұйымдастыру арқылы іске асырылуы тиіс; 

4) деструктивті діни ағымдардың адептерін (ұстанушыларын) оңалту, оңалту орталықтары мен деструктивті діни ағымдардан зардап шеккендерге көмек көрсету орталықтарының қызметін үйлестіру бойынша жұмыстарды ұйымдастыру. 

Бұл бағыт дәстүрлі емес исламдық ағымдардың өкілдерін діни көзқарасынан айныту бойынша идеологиялық жұмыспен айналысатын, сондай-ақ деструктивті діни ағымдардан зардап шеккендерге көмек көрсететін аймақтық орталықтардың қызметін мақсатты түрде үйлестіруді жүзеге асыратын және олардың республикалық «Қауырт желі-114»-пен өзара әрекеттесуін ұйымдастыратын КММ мамандандырылған оңалту бөлімін теологтарды тарта отырып құру жұмысын қамтиды.  

Бұл жұмысқа тәжірибелі мамандар мен теологтарды, оның ішінде арнайы қызметтің, ішкі істер органдары мен прокуратураның бұрынғы (тиісті жұмыс тәжірибесі бар) қызметкерлерін тарту керек. 
Орталықтар арқылы радикалды діни идеологияны қолдаушылар арасында нақты түсіндіру жұмыстарын жүргізу қажет. Әсіресе салафиттік идеология ізбасарларының жамағатында, қыздар мен жастар жамағатында ақпараттық-түсіндірме жұмыстарын, оның ішінде аталмыш шараларға ҚМДБ-ның өңірлердегі өкілдіктері тарапынан қолдау көрсету жолымен күшейту қажет. 

Қажет болған жағдайда радикалдануға жол бермеу мақсатында радикалды діни идеологияны ұстанатын адамдарды оқыту (қайта оқыту), жұмысқа орналастыру және оңалту сипатындағы шараларды қабылдай отырып, олардың әлеуметтік мәселелерін шешу негізінде бағытталған көмек көрсетілуі тиіс. 

КММ қызметі дін саласындағы кешенді идеологиялық, оның ішінде Қазақстан аумағына әртүрлі діни ағымдардың деструктивті идеялардың енуінің және таралуының алдын алу және қарсы әрекет ету бойынша жұмысты ұйымдастыруға мүмкіндік береді. 

Өңірлік КММ жұмысын бірегейлендіру, кешендендіру және жүйелендіру мақсатында олардың қызметін орталық деңгейде үйлестіруді Дін істері агенттігі жүзеге асырады. Осыған байланысты Агенттікте Орталықтар мен өңірлік АНТ қызметін ұйымдастыруға жауапты жергілікті атқарушы органдар өкілдерінің есебін жоспарлы тыңдауға дайындықты қамтамасыз ету қажет.  

4. «Діни қызмет және діни бірлестіктер туралы» Заң нормаларын жүйелі негізде іске асыру.  

Діни қатынас субъектілері тарапынан «Діни қызмет және діни бірлестіктер туралы» Заң нормаларын және заңға тәуелді актілерді мүлтіксіз орындауды қамтамасыз ету қажет. 

Дін саласындағы қоғамдық қатынастарды реттейтін мемлекеттік қызмет регламенттерін уақытында әзірлеу мен орындау бойынша шараларды іске асыру қажет. 

Діни ахуалдың даму ерекшеліктерін ескермей және аса қажет болмаған жағдайда жаңа ғибадат ғимараттарын салуға, өзге объектілерді ғибадат ғимараттары етіп қайта бейіндеуге, ғибадат үйлерінен тыс жерлерде діни жораларды өткізу және діни әдебиеттерді таратуға арналған тұрақты үй-жайлар үшін орындар белгілеуге жол берілмеуі тиіс.  

Діни жораларды өткізу мен діни әдебиеттерді таратуды тек заңнамамен белгіленген орындарда ғана жүзеге асыруды және оны бақылауда ұстап отыру мақсатында тұрақты рейдтерді жүргізу жолымен қамтамасыз ету қажет. 

ҚМДБ өкілдерін тарта отырып мінәжат ету бөлмелерін, ең алдымен намазханаларды, дәстүрлі емес діни ағым өкілдерінің жиналатын орнына айналдыруға жол бермеу мақсатында базарларда, қонақ үйлерде және өзге қоғамдық орындарда орналасқан намазханалардың қызметін ерекше бақылауға алу қажет. 

Дәстүрлі емес дін өкілдерінің («Грейс-Благодать», «Жаңа өмір», «Өмір бұлағы», «Ехоба куәгерлері») арасында миссионерлік қызмет субъектілері санының артуына жол бермей, миссионерлік қызметтің заңдылығын қатаң бақылауға алу керек. 

5. Түзету мекемелеріндегі діни ахуалдың дамуына тұрақты мониторинг жүргізу.

Қылмыстық-атқару жүйесі комитетінің мекемелерінде радикалды идеялардың таралуының алдын алу үшін түзеу мекемелерінің әкімшілігімен бірлесіп, арнайы контингентпен мақсатты жұмысты жүргізуді қамтамасыз ету қажет. 

Бұл бағыттағы жұмыстар өңірлердегі ҚАЖК департаменттері мен Дін істері басқармаларының бірлескен іс-шараларының жеке жоспарлары негізінде құрылуы тиіс. Осы ретте, мақсатты семинарлар мен түзеу мекемелеріне бекітілген имамдар мен өзге мамандарды оқыту жұмыстарын жүргізу керек. Қажет болған жағдайда ҚАЖК мекемелерінде жүргізілетін жұмыстарға арнайы контингентпен жұмыс істеу тәжірибесі бар үкіметтік емес ұйымдардың мамандарын тарту қажет.    

6. Қазақстан мұсылмандары діни басқармасының филиалдарымен мақсатты өзара әрекеттесу.   

Өңір мешіттеріндегі, әсіресе ауылдық жерлер мен аз қоныстанған елдімекендердегі кадр мәселесі бойынша ҚМДБ уәкілетті имамдарымен өзара әрекеттесуді тұрақты негізде қамтамасыз ету қажет. 

Бюджеттен тыс корпоративті қорларды құру арқылы ауылдық мешіттердің имамдарын қаржыландыруды қамтамасыз ету, ҚР Президенті Әкімшілігінің бұған дейін жолданған тапсырмасына сәйкес ҚМДБ өкілдіктерімен бірлесіп оларды іріктеу мен толықтырып отыру бойынша шаралар қабылдау керек. 

Мешіттер жанындағы қоғамдық кеңестердің дәстүрлі рухани құндылықтарды насихаттау, конфессияаралық келісімді нығайту, сондай-ақ мешіттердің қызмет етуіне қоғамдық бақылауды күшейту бойынша жұмысын жеделдету қажет.  

Мешіттерде өткізілетін уағыздарға үздіксіз мониторинг жүргізуді қамтамасыз ету қажет. ҚМДБ-ның өңірлік өкілдіктеріне жергілікті жерлердегі жоғары оқу орындары базасында немесе басқа да орындарда мешіт имамдарының жалпы гуманитарлық және құқықтық біліктілігін арттыруға бағытталған курстарды ұйымдастыруға көмек көрсету керек.
Білім беру басқармасымен және басқа да мүдделі мемлекеттік органдармен бірлесіп «Алшаң Жібек Жолы» ассоциациясына енетін қайырымдылық мекемелерінің (пансионаттардың) қызметіне бақылау орнату қажет. Осы ретте, аталған мекемелердің діни қызметті жүргізулеріне жол бермей, олардың діни-ағартушылық қызметі  тек Қазақстан мұссылмандары діни басқармасының өңірлердегі өкілдіктерімен өзара әрекеттестікте өткізілуін назарда ұстау керек. 
7. Христиандық және өзге діни бірлестіктермен, олардың филиалдарымен өзара әрекеттесу.

Христиандық және өзге діни бірлестіктермен еліміздің заңнамаларын қатаң сақтау туралы ақпараттық-түсіндіру жұмыстарын күшейту керек. Аталған діни бірлестіктер тарапынан құқық бұзушылықтар анықталған жағдайда орын алған жайтты мұқият тексеріп, оларды орынсыз әкімшілік жауапкершілікке тартуға жол бермеу қажет.

Діни бірлестіктердің өкілдерімен өзара қатынаста, тек ғана исламдық емес, олардың әлеуетін дінге сенушілердің бойында мәдени, эстетикалық құндылықтарды дамытуды, жалпыадамзаттық мұраттарды басшылыққа алуды, жасампаздыққа ұмтылуды қалыптастыруға пайдалану қажет. Діни бірлестіктер өздерінің діни уағыздарында Қазақстан халқының бірлігін сақтауды, еңбексүйгіштікті, қоғам алдындағы жауапкершілікті, белсенді өмірлік ұстанымды, отансүйгіштікті кеңінен насихаттаулары тиіс.

Христиандық және өзге діни бірлестіктердің діни ғибадатханаларының (ғимараттарының) қызметін мониторингтеу қоғамға қарсы мақсаттарды, оның ішінде діни артықшылық пен діни төзімсіздікті насихаттауға жол бермеу үшін жүргізілуі тиіс.

Білім беру басқармасымен және басқа да мүдделі мемлекеттік органдармен бірлесіп, аталған діни бірлестіктердің ғибадат үйлерінен тыс жерлерде діни қызметпен айналысуына жол бермеу үшін «жексенбілік мектептерінің», «тіл үйрету курстарының» және басқа да білім беру-ағарту шараларының қызметтерін бақылауға алу қажет.
8. Қазақстан азаматтарының шет елдердегі күмәнді теологиялық оқу орындарында білім алу мақсатында шет елдерге шығуына шектеу қою бағытындағы жұмыстар. 
Азаматтардың аталмыш санатымен, оның ішінде олардың туған-туыстарының арасында мақсатты ақпараттық-түсіндірме жұмысын жүргізу қажет. 

Студенттердің елге оралуы үшін, оның ішінде «Нұр» қазақ-египет ислам университетіне түсуге немесе оқуын жалғастыруға ниет білдірген студенттерге грант және шәкіртақы алуға қолдау көрсету мәселесін шешу жолымен, сондай-ақ оларды жұмыспен қамту және әлеуметтік құқығын қалпына келтіру мәселелерін шешу жолымен жағдай жасау бойынша нақты шараларды қабылдау қажет.
